Савдаханова Эмма Булатовна,
Казан шәһәре 
6 нчы кадет – интернат мәктәбенең

татар теле һәм әдәбияты укытучысы

Тема: “Әни килде” спектаклен караганнан соң...
Максат: әдип турында мәгьлүмат бирү; әсәрнең идея – проблемаларын; күтәрелгән мәсьәләләрнең гомумкешелек мәгънәләрен, образ-характерларны, автор позициясен ачыкларга, пьесаны укып чыгу яки спектакльне карау теләге уятырга, рецензия язарга әзерләү.

Җиһазлар: Ш. Хөсәеновның “Әни килде” драмасы; театрда куелган “Әни килде” спектакленең (элек һәм соңгы куелган постановкаларыннан) күренешләре, видеоязма.
Дәреснең тибы: дәрес – диспут .
Дәрес барышы:

1. Әсәрне анализлаганда әдәби текст үзәктә торырга тиеш. (Спектакльнең язмасын караган булсалар бигрәк тә уңышлы).
Укытучы. Укучылар, “Әни килде” спектакле буенча дәреснең темасы итеп әсәрнең финалында китерелгән “Кеше булыйк!” дигән сүзләр алына.

Дәреснең эпиграфы танылган драматург Туфан Миңнуллинның “Кешенең иң зур бәхете – иң камил җан иясе булып дөньяга килүе һәм яшәве... Ата-анага бурычны бары тик Кеше булып кына үтәп була” дигән сүзләре.

2. Өйдә эзерләү өчен укучыларга алдан ук түбәндәге сорау һәм биремнәрне бирәбез:

1). Әсәрнең нигезенә салынган вакыйга. Анда күтәрелгән тема һәм проблемалар.

2). Әсәрнең төп конфликтына бәйле рәвештә геройларның эш-хәрәкәтләре, характер үзенчәлекләре:

а) “Я анаң, я мин”... (Римма һәм Сәяр образлары);

б) “Без (әнине) карый алмыйбыз. Без үзебез кеше сараенда торабыз”... (Максуд һәм Саймә образлары);

в) “Күп акча белән кайттык, баеп кайттык”... (Ислам һәм Расиха образлары);

г) “Батыр йөрәкле иде үзе”... (Инсаф образы).

3) “Ана кешегә иң зур куаныч – баласына изгелек эшләү” (Ана образы).

4) Драманың әдәби эстетик кыйммәте.

5) Әлеге драмада күтәрелгән мәсьәләләрнең башка әдипләр иҗатында чагылышы.

Укытучы. Әйдәгез, кыскача гына Шәриф Хөсәеновның тормышы һәм иҗатына кыскача күзәтү ясап китик.

Укучы (алдан әзерләнгән материал). Ш.Хөсәенов 1929 елның 26 ноябрендә Буа районы Өчмунча авылында туа. Шунда башлангыч, Килдуразда җидееллык мәктәптә укый. 1947 елда Буа шәһәрендәге М.Вахитов исемендәге мәктәптә урта белем алып чыккач, Казан медицина институтына укырга керә. 1953 елда аны тәмамлап, Казанда врач булып эшли башлый. Хезмәттәге уңышлары өчен Татарстанның атказанган врачы һәм Татарстанның атказанган сәнгать эшлеклесе дигән мактаулы исемнәргә лаек була. Шәриф Хөсәенов әдәбиятка “Профессор кияве” (1952) комедиясе белән килеп керә. Ә инде “Зөбәйдә - адәм баласы” (1961) трагикомедиясе , “Мәхәббәт сагышы” (1964) повесте, “Әни килде”(1961) драмасы аны талантлы драматург һәм прозаик итеп таныта. Аның драма әсәрләре, төрле телләргә тәрҗемә ителеп, Россия һәм башка күрше илләр театр сәхнәләрендә уңышлы уйналып килә.

Әдәбият белгечләре, тәнкыйтьчеләр Ш.Хөсәенов әсәрләренең композицион яктан оста корылган, сюжетлары ачык-аңлаешлы, җыйнак булуын, тематик яктан җәмәгатьчелекне борчыган тормышчан мәсьәләләрне оста тотып алуын һәм аларны кискен конфликтлы ситуацияләрдә сурәтләвен, яшьләр, дуслык мәхәббәт, кешенең әхлакый йөзе, яшәү мәгьнәсе кебек темаларга мөрәҗәгать итүен билгеләп үтәләр.
2 нче укучы. “Әни килде” спектакленең беренче премьерасы моннан 40 ел элек булып, ул Камал театры сәхнәсендә иң күп уйналган әсәрләрнең берсе була. Ни өчен театр кабат бу пьесага әйләнеп кайткан соң? Беренчедән, спектакльне сәхнәгә куйган Марсель Сәлимҗанов әйтүенә караганда, 40 ел эчендә җәмгыять бик нык үзгәрде, идеаллар алышынды, рухи байлыкларга мөнәсәбәтләр үзгәрде, әмма “Әни килде” пьесасында күтәрелгән проблемалар бүген актуаль булып кала, бүгенге көн күзлегеннән караганда яңача яңгыраш ала.

Икенчедән, Шәриф Хөсәеновның соңгы көннәре була. Академия театры – драматургның якын дусты, гаҗәеп талант иясе М. Сәлимҗанов Шәриф абыйга күрсәтеп калырга дип, ашыгычлык белән “Әни килде” спектаклен сәхнәгә куя.
Укытучы: “Әни килде”нең ун телгә тәрҗемә ителеп, СССРның тагын кырыклап театрының куюы хакында рәсми чыганакларда һәм Шәриф Хөсәеновның үз язмаларында да мәгълүмат бар. Бу турыда Шәриф абыйның Казан медицина институтында бергә укыган сабакташы, гомерлек җан дусты Суфия ханым Мифтахова болай ди: “Әни килде” драмасы күп телләргә тәрҗемә ителде һәм СССРның бик күп театрларында куелды. Күбесенең премьераларына Шәриф үзе дә барды. Ә бармаган очракта, спектакль куелган шәһәрләрнең театр директорларына яки “хезмәт күрсәтү” бюроларына акча җибәрә, һәм Ана ролен башкаручы актрисага чәчәк алып тапшыруларын үтенә иде”.
3 нче укучы кыскача гына әсәрнең эчтәлеген искә төшерә.

Авылдан балалары янына Ана килә һәм очраклы рәвештә кече улының туй мәҗлесенә юлыга. Ананы бик җылы каршы алалар, аңа төрлечә хөрмәт күрсәтәләр, үзләре янына күчеп килергә, “рәхәттә” яшәргә чакыралар. Тиздән әниләренең начар авыру белән авырганлыгы һәм балаларның берәрсе аны тәрбиягә алырга тиеш булганлыгы беленә. Бу хәбәр ананың балаларына (ягъни әсәрнең геройларына) төрлечә тәэсир итә. Ананың уллары, Исламнан кала, Максуд та, Инсаф та, Сәяр дә, кызы Гөлчирә дә Анага карата ихтирамлы, игътибарлы кайгыртучан балалар булып гәүдәләнәләр. Алар әнкәләре өчен барысын эшләргә әзерләр, тик һәрберсенең мөмкинлекләре генә чамалы: Гөлчирә өч кенә көнгә Ташкенттан кайткан, Максудлар яңа фатир көтеп баракта көн күрәләр, Инсаф – районда яши, сугыш яралары аркасында үзе хастаханәдән чыкмый, Сәяр яңа гына тормыш корып килә, анысы да кеше почмагында...
Килеп туган хәлдән чыгу юлы бер генә – таза-мул тормышлы Ислам. Ике-өч ай гомере калган авыру Анага кадер-хөрмәт күрсәтергә аның бөтен мөмкинлекләре бар. Менә шунда ачыла да инде Исламның чын йөзе. Һәр нәрсәне бары тик акчага гына күчереп исәпләргә күнеккән, “дөньяда яши белүе” белән мактанучы яки үзен хаксызга җәберләнүче итеп күрсәтеп мескенгә сабышучы, гел үз файдасын гына уйлаучы Ислам (Татарстанның халык артисты И. Әхмәтҗанов).
Әлеге тема – проблемаларны хәл итү өчен автор уңышлы композиция тапкан. Авылдан килгән Ана үзе чакырылмаган(!) туй мәҗлесенә туры килә. Мәҗлес тә, очрашу-аңлашулар да балаларыннан берсенең өендә түгел, ә чит кеше фатирында була; Ананы шифаханәгә салырга да балалары түгел, ә авылдагы күрше кызы (артистка Мәрьям Йосыпова) алып килә; балаларының Анага булган мөнәсәбәтләрен тагын да ачыграк күрсәтү өчен, фатир хуҗасы Зөләйханың Әлмөхәммәт картка (ягъни сугышта үлеп калган иренең әтисенә) хөрмәтен сурәтли. Зөләйха (Сәярнең фатир хуҗасы) – (Татарстанның атказанган артисткасы Хәлимә Искәндәрова) һәм Әлмөхәммәт карт (Татарстанның халык артисты Ирек Баһман) кешелек, мәрхәмәтлелек ягыннан Ана белән бер биеклектә торырга хаклы образлар.

Икенче мәсьәлә әсәрнең төп конфликтыннан килеп чыга. Ул нәрсә балаларның эш-хәрәкәтләре, характер үзенчәлекләрен ачыклау белән бәйле. Ана: “Мин аларга бөтен гомеремне бирдем”, – ди. Аналары алдындагы бурычларын балалары ничек түлиләр соң? Әсәрдә образлар тормышчан каршылыклы итеп бирелә; укучыларның фикерләре дә төрлечә булырга мөмкин.

3. Дәрес диспут формасында дәвам итә.

Билгеле булганча, спектакль яшьләрнең өйләнешүе белән башлана. Шуны искә алып, иң элек Римма (Люция Хәмит) һәм Сәяр (Искәндәр Хәйруллин) образларына тукталабыз. Кече улы Сәяр ягымлы, тырыш, әнисен чын күңелдән хөрмәт итә. Шуңа күрә дә ул әнисенә хатыны Римманың ярдәм итәргә теләмәвен аңлый алмый, аңа ул кул да күтәрә. Шул ук вакытта Сәярнең үзенең өйләнүен, туй ясавын сөекле әнисенә белгертмәвен, шуның белән бергә борынгыдан килә торган әти-әнидән хәер-фатиха алу йоласын санга сукмавын күрәбез. Халкыбызның гадәт-йолаларын Римма да оныткан булып чыга. Тормыштан шатлык-рәхәтлекләр генә алырга өйрәнгән, ул беренче каршылык-сикәлтәдә үк куркып-каушап кала, түбән җанлылык күрсәтеп, иренә “Я анаң, я мин!” ди. Сәярнең кул күтәреп, Риммага сугуы күп бәхәсләр уята.

Әңгәмә өчен сораулар:

а) Сәярнең бу адымын сез хуплыйсызмы?

б) Ул нишләргә тиеш иде?

в) Хатын-кызны кул күтәреп тәрбияләү дөресме?

г) Әлмөхәммәт картның сүзләрен ничек аңларга? һ.б.

Ананың өлкән улы Максуд (Татарстанның атказанган артисты Ә. Хисмәт), аның хатыны Саймә (Татарстанның халык артисткасы Дания Нурлы), нигездә, уңай сыйфатлар белән бирелгән. Максуд эчкерсез, гади, үз хезмәте белән көн күрүче, барына шөкер итеп яшәүче кеше буларак күз алдына килеп баса. Ләкин аларга нәрсәдер җитеп бетми, һәм ул вакыйга-күренешләрдә әледән-әле чагылып китә; үзләрен генә кайгыртып яшәү аларны пошмас җанлыга әйләндергән. Максуд белән Саймәнең уллары Альфред (Фәнис Җиһаншаһ) – бүгенге көнне алдан күреп сурәтләнгән образ. Хатыны куып чыгарган,беркайда да эшләмәүче 30 яшьлек бу хөрәсән ата-анасы җилкәсендә яши. Мәгънәсезлеген тагын да ачыграк күрсәтү бу героеннан әледән-әле “акыл саттыра”: “Между прочим, Швециядә шулай. Әгәр дә кыз кияүгә чыкканда намуслы булса, ул кызны хөрмәт итмиләр”. Яки: “Менә, мәсәлән, Парижда нишлиләр? Ашыйсы килгәне – ашый. Ә кыстау – юк. Кунакны кыстау некультурно санала”.

Саймә килен трамвай йөртүче, сөйләгәндә аны-моны уйлап тормый, ләкин ихлас күңелле, эчкерсез табигатьле хатын.

Әдипнең намуссызлык, кешелексезлек, әхлаксызлык күренешенә каршы юнәлтелгән угы беренче чиратта, Ислам белән Расихага (Татарстанның халык артисты Рузия Мотыйгуллина) төбәлгән. Ике чабата бер кием дигәндәй, әлеге геройлар шәфкатьсезлек ягыннан бер-берсен тулыландырып торалар. Спектакль башыннан ук алар әкренләп чын йөзләрен күрсәтә баралар. Авылдан килгән әниләренә эчерү өчен чәйне килен буларак Расиха үзе ясап китерергә тиеш булса да, ул урыныннан гына: “Әнигә чәй китерегез, чәй!” – дип кычкыра. Драматург һәр образны сурәтләүдә үзләренә хас психологик сыйфатлар да тапкан. Чит кешеләр алдында яхшатлы булу өчен Ислам белән Расиха, беренче булып, әниләрен үзләренә яшәргә чакыралар (соңрак аның өй эшләрен караучы кирәк булганга чакыру икәнлеге аңлашыла, ә инде әниләренең авыру икәнлеген белгәч, шулай ук беренче булып, тизрәк китү ягын карыйлар. Ире канаты астында мул тормышның тәмен татыган, дөньяның артына тибеп, типтереп яшәргә өйрәнеп киткән, кайбер очракларда мәнсезлек, кешелексезлек, комсызлык ягыннан (аның күчтәнәч йомыркаларның иреләрен сайлап тутыру күренеше генә ни тора!) ирен дә уздыручы бу хатын образын күрәбез.
Алдагы күренешләрдә без Исламның бала чакта куркак булуын (иптәше суга бату вакыйгасын хәтерлик), сугыш башлангач тылда качып ятуын, шуның өчен 10 ел төрмәдә утыруын, соңрак бер тапкыр да җир астына төшмичә, 15 ел шахтёр булып эшләде дигән ялган документ белән өстенлекле пенсиягә чыгуын, алдау юлы белән автомашина алуын, башка кирәк-яраклар табуын беләбез. Бу “батырлыклары” белән мактанып кына калмый, башкаларга шулай яшәргә кирәк дип акыл сата.

Әсәрнең төп конфликты Инсаф белән Исламның гаделлек, намус төшенчәләре турындагы бәхәсендә үзенең иң югары ноктасына җитә. Ватан өчен сугышта ике аягын югалткан, һәркемгә кулыннан килгәнчә ярдәм итәргә әзер Инсаф гаделлекнең тормышта барлыгын (һәрхәлдә булырга тиешлеген) Исламның яңагына сугып аңлата (кызганыч ки, башкача эшләсә, ул моңа тиз генә ирешә алмас иде) һәм аның кешелеген йөзенә бәреп: “Сугышта үлүдән куркып, үзеңнең менә моның хәтле җаныңны саклап калу өчен Ватанны саткан сволочь бит син!” – ди.
Драма “Әни килде” дип атала. Әсәрнең үзәгендә Ана образы. Ана ролендә - РФ нең халык артисткасы Наилә Гәрәева. Наилә Гәрәева тудырган татар карчыгы – җыйнак-ябык кына булса да, көчле рухлы, шәфкатъ-миһербанлык үрнәгенә әверелгән образ йөзләгән тамашачының күңеленә хуш килә. “Йөрәгем бик зур минем!” - ди бит Ана үзе дә.

Ана образы безнең күз алдында әхлак башлангычы, халкыбызның матур сыйфатларын үзенә туплаган, зур рухи байлыкка ия изге җан буларак килеп баса. Ул гомере буе Туган иленә, халыкка хезмәт иткән, ун бала тәрбияләп үстергән. Менә шул кешеләргә, балаларына һәрвакыт яхшылык кына эшләгән ана күңеленең бер кырые китек. Аның сәбәпчесе – Ислам. Әлегәчә кайгы-хәсрәтен үз эчендә саклаган Ана, үлеме алдыннан, хәер-фатиха урынына, улына хөкем карары әйтә: “... аңа мин ике мәртәбә тормыш бүләк иттем. Шуңа ул әнә шулай яхшы булып чыкты, тугач та мендәр каплап үтерәсе нәрсә... Ул инде минем өчен күптән мәет. Аналар өчен балалар шулай. Кайберләре, вафат булсалар да, - мәңге исән, чөнки алар намус белән үлгән балалар. Кайберәүләре, икмәк черетеп яшәсәләр дә, - мәет!”

Ә инде Ананың әсәр финалында балаларына әйтеп калдырган васыяте тамашачыга да мөрәҗәгать булып яңгырый: “Кеше булып калыгыз! Куркак җан булудан сакланыгыз! Кеше куркак булса, үзенең җанын саклап калу өчен теләсә нинди түбәнлекләргә бара. Атасын да, анасын хәтта Ватанын да сата!”...

4. Дәреснең кулминацион ноктасы. Ана образына бәйләп, әсәрнең төп проблемалары турында сөйләшү.

5. Дәрескә нәтиҗә ясау.
Укытучы. Бу драмасында Ш.Хөсәенов кешелек җәмгыятен һәрвакыт борчып килгән әхлак мәсьәләләрен күтәрә һәм аларны укучы-тамашачыны ышандырырлык итеп сурәтләп бирә. Әдип безнең һәркайсыбызга да эндәшә: намус, гаделлек, җирдә дөрес итеп яшәү, әти-әни һәм Ватан алдындагы бурычны үтәү кебек төшенчәләр мәңгелек, һәркем өчен уртак. Аларны үзеңдә булдыру өчен кеше булу кирәк.

Г. Камал театры репертуарында булган башка спектакльләрдә дә әхлак темасы еш күтәрелә (Т.Миңнуллинның “Әниләр һәм бәбиләр”; “Сөяркә”, А.Гыйләҗевның “Өч аршын җир”, “Җомга көн кич белән”, И.Зәйниев “Бәби” әсәрләре).

6. Өйгә эш: түбәндәге темаларга инша язарга:

1) Спектакльне карагач минем фикерләрем.
